
Follas Novas publica dous
inéditos de Novoneyra

A piques de rematar o Ano
Novoneyra, a editorial Follas
Novas volve achegar outro gran
de area á recuperación da obra
dun dos poetas galegos máis
relevantes do século XX. O vo-
lume reúne un conxunto de
versos escritos contra 1952
baixo o título de "Folarpiñas",
así como as cartas que remitira
ao seu amigo Manuel María en-
tre 1953 e 1954. Nestes dous
textos están moitos dos ele-
mentos que logo formarían
parte da linguaxe e as inque-
danzas que empregaría e im-
pregnaría a obra máis decisiva
da súa poética, "Os Eidos"
(1955). Pero non só iso. Desa
correspondencia epistolar co
poeta da Terra Cha xurdiría un-
ha amizade que perduraría in-
alterable ata a súa morte.

Os dezaoito poemas de "Fo-
larpiñas" supoñen, case con to-
da probabilidade, os primeiros
textos que Novoneyra escribiu
en galego, pois foi nese ano
1952 cando deu o paso. Son,
como explican os editores no
limiar —Luis Alonso Girgado,
Luís Cochón, Elida Abal e
Alexandra Cillero—, textos que

forman a protohistoria da es-
crita en galego do courelán e,
polo tanto, moi influídos pola
oralidade. O libro inclúe ade-
mais os facsímiles dos orixinais
e, como é habitual en Follas
Novas, nunha edición correctí-
sima en todos os aspectos.

